
Om forfatteren

Lars Ove Seljestad blei født i Odda i Hardanger i 1961. Han fekk sitt litterære gjennombrot med debutromanen Blind i 2005. Boka blei nominert til fleire litterære prisar. Seinare har han gitt ut romanane Frægd, Fjorden, Isberg, Kjære bror og Ta hand om deg. Lyrikkdebuten Storspring i 2013 fekk svært god mottaking. Seljestad har mottatt Bokhandelens forfatterstipend.

Om boken

Ein gut syklar på ein kai i snødrevet. Dei nakne armane hans gløder i vinterkulda. Han tenker tilbake på den tida alt var så mykje enklare. Då far var far. Og mor var mor.

Ei kvinne står bak eit stoveglas og ser ut på snøen som fell. Kjenner på livet som går frå henne. Tenker på alt ho ikkje lenger maktar. Og på det korte glimtet av lykke ho fekk kjenna.

Saman skaper dei ei sterk forteljing om einsemd og utanforskap. Men også om kjærleiken og viljen som held det heile oppe.


Tilbakemeldinger vedrørende denne boken kan sendes til ebok@aschehoug.no

Han syklar langs kaikanten i det tette snødrevet, gjer små sprett med det nedslitne, svarte framhjulet, rykker i det breie styret, prøver å vera mest muleg lik dei kule gutane som gjer triks med skateboarda og BMX-ane sine oppe bak godsterminalen. Men det er noko halvhjarta over forsøka hans.

Dei andre gutane flokkar seg under tak oppe på reposet som fører bort til familievernkontoret. Heiar kvarandre fram, kjem med oppmuntrande eller dissande kommentarar alt etter kor den som prøver seg, høyrer heime i flokken.

Han er ikkje ein av dei, men han ville gjerne. Om han berre hadde hatt ein kulare sykkel, ein ny, svart BMX med blanke pegs, ikkje denne gamle, utrangerte mountainbiken som mor kom draskande med ein dag etter at han hadde masa i vekevis om å få ny sykkel, slik som dei andre gutane i klassen. Kor ho hadde fått han frå, ville han slett ikkje veta. Han spør aldri når mor kjem med eit eller anna til han og bror.

Dei nakne underarmane gløder i vinterkulda. Han har på seg den kule T-skjorta som han er så stolt av, svart, på veg mot koksgrått for kvar ny vask, endå så forsiktig han er, vaskar den på ullvask for at ikkje det store, kvite ørnehovudet som dekker heile den litt for omfangsrike ryggen hans, skal fella endå fleire fjør.

Det gule ørnenebbet lyser i det tette snødrevet. Han kjenner korleis den våte snøen smeltar på skuldrene og vaskar ørna som han er så glad i. Han veit ikkje kor mor har fått tak i ørne-T-skjorta. Ein morgon, mens mor låg og sov ut etter fest, hadde ørne-T-skjorta lagt i sofaen. Den var for stor for han. Lukta stramt av rullings og billeg sprit. Lukta mann. Nesten slik det hadde lukta av far.

